
ACTUALIDADE DO FONDO 
Causas Comúns 
tende pontes con 
Guinea Bissau a 
través das imaxes 
de Gabriel Tizón

Informar e sensibilizar a través 
da fotografía como idioma común, 
tanto ao pobo galego como ao gui-
neano, sobre o incumprimento 
dos Dereitos Humanos en África 
e en Europa, é o o obxectivo do 
proxecto Causas Comúns. A inicia-
tiva botaba a andar a comezos de 
ano en Guinea Bissau coa exposi-
ción fotográfica “Europa, realidade dun soño”. As imaxes de Gabriel 
Tizón visibilizan unha cara descoñecida en África do vello continente, 
con dificultades económicas e sociais. 

O fotoxornalista e a traballadora social Rocío Botana acompañaron a 
xira da mostra por diferentes aldeas a fin de amosar os obstáculos que 
a poboación pode atoparse cando decide ir na busca dunha vida me-
llor, xa que do rural sae o 85% da emigración clandestina. Ao longo 
das tres semanas que permaneceron en terreo, desenvolveron tamén 
outras actividades, como formacións con fotógrafos locais para que 
conten a súa realidade ou obradoiros con asociacións para a elabo-
ración de proxectos.

“Ninguén podía crer que en Europa houbera persoas que viven na 
rúa ou que piden esmola”. Así explicaba a reacción das guineanas e 
guineanos o presidente da Plataforma de ONGD de Bafatá nas presen-
tacións que a finais de marzo se desenvolveron en Pontevedra, Olei-
ros e Santiago de Compostela. Era a primeira vez que acollían unha 
exposición fotográfica na rexión e, segundo Boubakar Djalo, fíxolles 
cambiar a concepción de Europa, pois “na televisión e nos xornais só 
aparecen dúas imaxes: o fútbol e as telenovelas, os demais aconte-
cementos non se mostran”. 

No entanto, “non se pretende aleccionar”, “en ningún momento lle 
dixemos a ninguén que non emigrara, só facilitamos información”, 
precisaba Tizón. Causas Comúns é máis ca unha proposta fotográfica, 

As imaxes da pobreza en Europa seguen a xirar por aldeas guineanas

1

http://www.fondogalego.org/web/sites/default/files/files/compartir/info_causascomuns.pdf
http://www.fondogalego.org/web/sites/default/files/files/compartir/MemoriaCausasComuns.pdf
http://www.fondogalego.org/web/comunicados/gabriel_tizon_inaugura_en_bissau_a_exposicion_europa_realidade_dun_sono_primeira_parada_
http://www.fondogalego.org/web/sites/default/files/files/compartir/MemoriaCausasComuns.pdf

pois xurdiron grupos de traballo con diferentes entidades e hoxe a 
iniciativa encamíñase xa cara actividades culturais e de comunica-
ción. Todo isto “sen caer na pena nin na caridade, cedéndolle o prota-
gonismo á poboación local”, insistía o fotógrafo na presentación, que 
pode escoitarse ao completo na canle do Fondo Galego en Ivoox.

Causas Comúns continúa agora en Galicia coa mostra “África, soños 
e mentiras”. A exposición amosouse no Concello de Pontevedra, cofi-
nanciador do proxecto canda o Fondo Galego de Cooperación e Soli-
dariedade, e a partir do verán visitará diferentes administracións so-
cias. O paso polo territorio africano permitiu ademais tomar contacto 
con Momar Badiane, artista dun barrio mariñeiro próximo á capital 
de Senegal. Os seus debuxos de denuncia e reflexión sobre a dramáti-
ca situación dos nenos soldado déronse a coñecer no Salón do Libro e 
axiña poderán verse tamén en distintos municipios.

As donas da Associaçao de Mindjeris de Ponta Nobo coñeceron a exposición

A mostra ‘África, soños e mentiras’ estreouse no Concello de PontevedraBoubakar Djalo, Gabriel Tizón e Rocío Botana presentaron o proxecto en tres concellos

1

http://www.ivoox.com/presentacion-causas-comuns-compostela-audios-mp3_rf_4296320_1.html
http://www.fondogalego.org/web/comunicados/o_proxecto_causas_comuns_retorna_de_bissau_coa_exposicion_fotografica_africa_sonos_e_men
http://www.fondogalego.org/web/comunicados/o_proxecto_causas_comuns_retorna_de_bissau_coa_exposicion_fotografica_africa_sonos_e_men
https://www.youtube.com/watch?v=rC3YibVoNu8
http://www.salondolibro.org/

ACTUALIDADE DO FONDO 
Triplícanse as 
prazas para 
cooperar co Sur 
polo X aniversario 
das Vacacións con 
Traballo 

O persoal das deputacións e 
concellos socios do Fondo Ga-
lego de Cooperación e Solida-
riedade ten ata o 12 de maio 
para solicitar unhas Vacacións 
con Traballo en Cabo Verde, 
Nicaragua ou Honduras. O 
programa de voluntariado inter-
nacional chega ao seu décimo 
aniversario triplicando o núme-
ro de prazas dispoñibles, xa que 
este ano sete persoas coopera-
rán durante un mes cos parcei-
ros no Sur.

Os perfís solicitados pola Cáma-
ra Municipal de Ribeira Gran-
de son os de arquitecta/o e 
técnica/o en xestión financei-
ra, mentres que a Cámara Muni-

cipal de Santa Cruz require os de 
técnica/o de medio ambiente 
e responsable de comunica-
ción. A ONGD nicaraguana Ins-
tituto de Promoción Humana-
Somoto oferta dúas vacantes de 
técnica/o de turismo. A praza 
do Golfo de Fonseca está xes-
tionada por Enxeñería sen Fron-
teiras no marco do proxecto de 
cooperación para o desenvolve-
mento financiado polo Fondo 
Galego, de aí que se priorice a 
unha/un técnica/o especialista 
en auga e saneamento ou en 
calidade da auga.

Alén destes perfís prioritarios, 
hai outros de interese, polo que 
se recomenda inscribirse a 
calquera traballador/a en ac-
tivo que queira participar. As 
candidaturas poderán presen-
tarse ata o 12 de maio, envian-
do ao enderezo electrónico co-
municacion@fondogalego.org o 
currículo e unha carta de moti-
vación persoal, canda un escri-
to de apoio ou consentimento 
asinado pola/o representante 
política/o do Fondo Galego no 
concello ou deputación. Valo-

rarase a vinculación co eido da 
cooperación, a participación 
na Rede Municipalista Solida-
ria e o coñecemento do país de 
destino.

As viaxes desenvolveranse no 
último cuadrimestre do ano e a 
organización cubre os gastos 
de desprazamento, aloxamento 
e manutención. Desde terreo, o 
voluntariado visibiliza a través 
dun blog a realidade do Sur e 
as súas propias vivencias, que 

á volta tamén se recollen nun 
caderno dixital. Amplifícase así 
a dimensión sensibilizadora da 
iniciativa, que fomenta o inter-
cambio de coñecementos ao 
tempo que promove a solida-
riedade entre axentes locais. Na 
última década, trinta persoas 
participaron das Vacacións con 
Taballo. As reflexións de boa 
parte delas están recollidas en 
vídeo na canle do Fondo Galego 
en Youtube.

Persoal municipal poderá volver cooperar en Cabo Verde, como o ano pasado fixo Emma Teixeira

2

http://www.fondogalego.org/web/vacacions_con_traballo
http://www.fondogalego.org/web/vacacions_con_traballo
mailto:comunicacion@fondogalego.org
mailto:comunicacion@fondogalego.org
https://vacacionscontraballo.wordpress.com/
http://www.fondogalego.org/web/cadernos_de_experiencias_de_vacacions_con_traballo_2006_2012
https://www.youtube.com/user/fondogalego

ACTUALIDADE DO FONDO 
Supervisión sobre o 
terreo dos proxectos en 
Mozambique
A técnica de proxectos do Fondo Galego de 
Cooperación e Solidariedade desprazouse a 
Mozambique para supervisar as actuacións 
financiadas durante a última década no país 
africano. A máis recente destas iniciativas é 
a escola de Hitakula das Mahotas, onde se 
veñen de mellorar as condicións educativas 
e sanitarias en colaboración con Ecos do Sur 
e coa ONGD local Adane-Moçambique. An-
drea García Corzo tivo a oportunidade de 
intercambiar impresións con profesorado 
e alumnado sobre os avances acadados, alén 
de comprobar a permanencia dalgunhas ca-
rencias.

A representante da Secretaría Técnica ache-
gouse asemade ao centro de apoio de Ma-
hanhane, construído en parcería coa Casa 
do Gaiato para proporcionar reforzo edu-
cativo, alimentario e hixiénico a nenas e 
nenos, amais de acoller outras actividades 
formativas e sociais para a veciñanza. Tamén 
corroborou como o centro de atención 
materno-infantil de Massaca, construído 
co apoio do Fondo Galego tamén no munici-

pio de Boane, se atopa a pleno rendemento, 
atendendo a unha media de 2.000 casos ao 
ano.

A asociación de concellos e deputacións co-
financiou ata o momento sete proxectos 
de cooperación internacional en Mozam-
bique. A adquisición de bicicletas para pro-
motoras de saúde, a mellora das condicións 

sanitarias e o apoio ao proceso de desenvol-
vemento económico local son algunhas das 
iniciativas postas en marcha canda organiza-
cións como Bicis pola Paz, Arquitectura sen 
Fronteiras ou o Programa das Nacións Uni-
das para o Desenvolvemento (PNUD), que se 
suman ás xa citadas. Ademais, ten achegado 
axuda de emerxencia con motivo do ciclón 
de 2006 en Changalane.

A técnica de proxectos intercambiou impresións coa comunidade escolar de Hitakula das Mahotas

3

http://www.fondogalego.org/web/sites/default/files/files/compartir/axendamozambique.pdf
http://www.fondogalego.org/web/comunicados/ecos_do_sur_e_o_fondo_galego_melloran_as_condicions_educativas_e_sanitarias_nunha_escola
http://www.obradarua.org.pt/index.php?accao=op1
http://www.obradarua.org.pt/index.php?accao=op1

A técnica do Fondo Galego participou asema-
de no Seminario de avaliación dos resultados 
e perspectivas do proxecto de mellora das 
capacidades de autoridades locais de Brasil 
e Mozambique como actores da cooperación 
descentralizada. Alí reuniuse coa Associação 
Nacional dos Municípios de Moçambique, o 
Frente Nacional de Prefeitos e a Rede Mundial 
de Cidades e Gobernos Locais e Rexionais. As 
tres entidades veñen de culminar o devandito 
proxecto financiado pola Unión Europea e o 
Fondo Galego estuda agora a súa posible en-
trada nunha nova fase desta iniciativa.

O centro infantil de Massaca atende unha media de 2.000 casos ao ano

https://www.youtube.com/watch?v=ie1VBhjO-IA

ACTUALIDADE DO FONDO 
O Fondo Galego mitiga 
coa UNRWA o trauma 
psicolóxico das nenas e 
nenos de Gaza

A directora executiva da Axencia de Na-
cións Unidas para os Refuxiados de Palesti-
na (UNRWA-España), Raquel Martí, mantivo 
un encontro con diversos concellos socios 
do Fondo Galego para explicar a interven-
ción psicosocial coa poboación refuxiada de 
Gaza á que contribúe a entidade. Segundo a 
experta na actualidade “un dos maiores pro-
blemas é o trauma psicolóxico que arrastra 
a poboación, e en particular a infancia: un 
neno de seis anos xa viviu tres guerras”. 
Ademais, “é un trauma crónico, moi difícil de 
tratar”, asegurou durante a presentación en 
Santiago de Compostela.

Logo da ofensiva militar que se produciu en-
tre o 8 de xullo e o 26 de agosto, a Asemblea 
do Fondo Galego de Cooperación e Solida-
riedade resolveu doar 10.000 euros á UN-
RWA para apoiar os equipos de saúde men-
tal que atenden á poboación no contexto 
postbélico. A doazón destinouse ao proxecto 
“Apoio psicosocial para as vítimas da ope-

ración Protective Edge en Gaza”, que forma 
parte do Plan de Resposta á Emerxencia da 
franxa. Grazas á colaboración do Fondo Ga-
lego, preto de 1.500 persoas se benefician 
das terapias impartidas por seis terapeutas 
durante dous meses. Realízanse distintas 
actividades, tanto individuais como grupais, 
nas que se traballa desde o punto de vista da 
psicoloxía positiva.

Agresividade, incontinencia, ansiedade e 
mesmo a perda da fala son algunhas das 
consecuencias do violento contexto sobre as 
e os menores, o que segundo Raquel Martí 
“repercute no seu desenvolvemento persoal 
e nos estudos”. O bloqueo de Israel limita a 
entrada de materiais de construción, alimen-
tos, combustible ou medicamentos, algo que 
afecta a todos os niveis e tamén aos hospi-
tais, mesmo “morren bebés que están nas 

A directora executiva da UNRWA explicoulles a representantes dos concellos a situación da franxa

http://www.unrwa.es/index.php


 >
incubadoras cando se quedan sen electrici-
dade”, denuncia a representante da UNRWA. 
Alén da destrución de vivendas e infraestru-
tas, para Raquel Martí “o peor é a destrución 
do tecido social”, que mina a capacidade de 
resistencia da poboación.

Tras os 50 días da ofensiva deste verán, 
2.254 palestinas e palestinos perderon 
a vida, incluíndo 538 menores, e máis de 
18.000 casas quedaron destruídas, o que 
debilitou os lazos existentes entre comuni-

dades.  Arredor de 375.000 nenas e nenos 
e 60.000 persoas adultas foron identificadas 
como posibles beneficiarias do programa de 
apoio psicosocial por múltiples razóns, como 
a perda de familiares durante os ataques, a 
destrución do fogar, os elevados niveis de es-
trés, etc. O obxectivo desta iniciativa é redu-
cir a vulnerabilidade psicolóxica e mello-
rar a resiliencia para afrontar os efectos 
adversos que teñan acontecido ou que vaian 
acontecer.

A pobreza tamén afecta gravemente á po-
boación de Gaza, onde o índice de desem-
prego é do 55%. “A situación actual é un de-
sastre, e se a comunidade internacional non 
fai nada para que se levanten as fronteiras, 
axiña teremos unha nova ofensiva”, alerta a 
directora executiva da Axencia da ONU para 
os Refuxiados de Palestina. A conferencia 
de Raquel Martí pode atoparse resumida en 
Twitter a través do hashtag #UnrwaFondo 
e o audio completo está dispoñible na canle 
do Fondo Galego en Ivoox.

Fondo Galego de Cooperación e Solidariedade     [ 8 ]     N o  F o n d o  f u n c i o n a  a  s o l i d a r i e d a d e

IN
FÓ

RM
AT

E 
A 

FO
N

D
O

 : 
13

6º
   

·  
 w

w
w

.fo
nd

og
al

eg
o.

or
g

As nenas e nenos son quen máis precisa do apoio psicosocial. FOTO: UNRWA

http://www.ivoox.com/audios-fondo-galego_sa_f285043_p2_1.html?o=all

A Asemblea aproba o Plan para 2015

O 31 de marzo celebrábase na sede da Fegamp a derradeira Asemblea 
Xeral do Fondo Galego da actual lexislatura. Ao longo da xuntanza ex-
púxose o Plan de actividades para 2015, que xirará arredor do déci-
mo aniversario do programa de voluntariado internacional Vacacións 
con Traballo. As deputacións e concellos socios tamén aprobaron o 
balance económico de 2014 e o orzamento previsto para o presente 
exercicio, alén de ratificar as últimas altas e baixas. Pola súa banda, a 
presidenta do Fondo Galego deixou patente no informe de situación a 
adecuación ás Liñas Estratéxicas 2011-2015 e destacou algúns dos úl-
timos fitos acadados. Teresa París despediuse amosando o agradece-
mento da Comisión Executiva, que pasa a estar en funcións e non 
se volverá reunir ata despois dos comicios municipais. Atendendo aos 
resultados electorais configurarase a nova Executiva, que se someterá 
á aprobación da Asemblea previsiblemente en setembro.

“Ti tamén contas” en 24 concellos

“Ti tamén contas” é o novo espectáculo da Tropa de Trapo que este 
ano xirará por 24 concellos socios do Fondo Galego. Carballo, Laxe, 
Culleredo e Sandiás acolleron xa a proposta, en formato infantil ou 
para adolescentes e persoas adultas. Procúrase a interacción co públi-
co a través das técnicas do teatro do oprimido, polo que Marta Ortiz 
e Brais das Hortas comezan contando algúns contos que achegan te-
máticas para traballar despois a través de xogos e dinámicas partici-
pativas. A abundancia de cousas materiais e as súas consecuencias 
nunha parte da poboación ou a importancia de colaborar son algúns 
dos temas sobre os que se reflexiona. “Ti tamén contas” recalará nos 
próximos meses en  Pontecesures, Moraña, A Laracha, Ourense, Por-
to do Son, Tomiño, Cuntis, Oleiros, Poio, Corcubión, Arteixo, Vilar de 
Santos, O Barco de Valdeorras, Cabanas, Mondoñedo, Malpica, Vigo, 
Bergondo, Fene e Burela.

FONDO DE ARMARIO

http://fondogalego.org/web/linas_estratexicas_2011_2015

Regresan os ciberencontros #Alén2015

Os encontros dixitais #Alén2015 veñen de regresar ás redes sociais do 
Fondo Galego para reflexionar sobre os resultados dos Obxectivos de 
Desenvolvemento do Milenio (ODM), que conclúen este ano, e abor-
dar as propostas para os próximos Obxectivos de Desenvolvemento 
Sostible (ODS) e o deseño da nova axenda post 2015. Como novida-
de, cada mes sortéase un exemplar da revista Tempo Exterior entre 
as persoas que deixen as súas preguntas e se subscriban ao boletín 
electrónico do Fondo Galego. O 23 de decembro levarase a cabo ade-
mais o sorteo dun lote de libros. A ONGD Farmamundi e EAPN Galicia 
inauguraron o novo ciclo de conversas online, que en abril se celebra-
rá o xoves 30 entre as 16.30 e as 18 horas, en Facebook e Twitter. O 
convidado será Daniel González Palau, do Instituto Galego de Análise 
e Documentación Internacional (Igadi), que exerce a Secretaría do Fon-
do Galego.

ACPP sensibiliza en prevención de desastres

Asemblea de Cooperación pola Paz (ACPP) está a sensibilizar sobre a 
prevención de riscos ante as catástrofes naturais en cinco concellos so-
cios do Fondo Galego. A iniciativa encádrase no proxecto que a ONGD 
vén de implementar en Cuba, co apoio da asociación municipalista, 
para poñer en marcha un Centro de Interpretación da Meteoroloxía 
que contribúa a reducir o impacto deste tipo de fenómenos. Betanzos 
acolleu xa a mostra fotográfica “Dende o Sur”, con imaxes do pre-
mio Pulitzer Manu Brabo e de Tania Juan que amosan a realidade de 
Honduras e República Dominicana, canda parte do labor realizado por 
ACPP nestes países. A exposición áchase agora en Oleiros, onde pode 
visitarse no centro cultural A Fábrica ata finais de abril. Doutra banda, 
en Noia e Caldas de Reis impartíronse charlas ao alumnado vinculan-
do a prevención de desastres á realidade do propio municipio, como 
tamén se fará en Cambre.

http://www.fondogalego.org/web/node/1918
https://sustainabledevelopment.un.org/
http://www.igadi.org/web/
http://acpp.com/

OS PROXECTOS EN 
TERREO: Progresos nas 
seis actuacións no Sur

Os seis proxectos de cooperación interna-
cional apoiados polo Fondo Galego a ONGD 
galegas avanzan a bo ritmo na India e Lati-
noamérica. Doutra banda, a finais de marzo 
rematou a intervención con Asemblea de 
Cooperación pola Paz en Cuba, que se ato-
paba prorrogada. Tratábase dunha colabora-
ción coa Oficina do Conservador da Habana 
para rehabilitar a torre do antigo Convento 
de Belén, onde se instalará un Centro de In-
terpretación da Meteoroloxía á vez que se 
contribúe a recuperar un Ben de Interese 
Cultural. O obxectivo é que o futuro museo 
contribúa a concienciar á poboación sobre 
as tormentas tropicais e furacáns que lle 
afectan periodicamente, co fin de reducir a 
vulnerabilidade fronte os desastres naturais. 

En Honduras con ESF
Mellorar o acceso á auga e ao saneamento é 
o obxectivo último do proxecto con Enxeñe-
ría sen Fronteiras en Honduras. Para acada-
lo, estanse a desenvolver no Golfo de Fonse-
ca formacións e estudos co fin de promover 
unha xestión integrada do recurso hídrico. 

Persoal técnico dos sete concellos costeiros 
que conforman a Mancomunidade Nasmar 
capacitouse na metodoloxía para a reali-
zación deste tipo de plans de xestión e ta-
mén nas ferramentas de software libre nece-
sarias. 

A formación práctica estase a levar a cabo 
coa recollida de datos en varias comunida-
des da municipalidade de El Triunfo, identifi-
cada como a que máis carencias presenta no 
abastecemento de auga e saneamento. Esta 
información tratarase a través dun programa 
informático e da súa interpretación xurdirán 
diferentes alternativas que se debaterán 
coa veciñanza para elaborar as correspon-
dentes planificacións comunitarias, como 
fase previa á preparación do plan municipal. 

Nunha comunidade do municipio de Marco-
via estase a levar a cabo tamén un estudo 

hidroxeolóxico para previr e mitigar a con-
taminación das fontes de auga, xa que se 
trata dunha área moi degradada por grandes 
empresas agrícolas, industriais e camaronei-
ras. De xeito paralelo, realizaranse accións 
educativas para sensibilizar sobre a impor-
tancia da calidade da auga e promover hábi-
tos hixiénicos e saudables ao respecto. 

En Nicaragua con Amigos da Terra
Tamén o proxecto de Amigos da Terra co 
Instituto de Promoción Humana (Inprhu) en 
Nicaragua busca mellorar a calidade de vida 
de máis dun milleiro de persoas nos muni-
cipios de Somoto e San Lucas, promovendo 
o coidado e a xestión eficiente e sustentable 
das fontes de auga comunitarias. Para isto, 
establecerase nos fogares un sistema de de-
puración de augas grises mediante filtros 
biolóxicos para regar e outras actividades 
domésticas. Ademais, rehabilitaranse as in-
fraestruturas existentes, reforestaranse as 

No Golfo de Fonseca xa se desenvolveron  
diferentes obradoiros

Voluntariado de Amigos da Terra botou unha  
man no novo viveiro

*

http://acpp.com/
http://acpp.com/
http://galicia.isf.es/home/index.php
http://galicia.isf.es/home/index.php
http://amigosdaterra.net/info/080513_adt/

fontes e capacitarase ás comunidades en 
materia de auga e saneamento ambiental.

Nos últimos meses, xa se desenvolveron 
obradoiros con voluntariado e mais lide-
resas e líderes comunitarios sobre a Lei de 
Auga e o establecemento de viveiros. Tamén 
sobre familia, escola e salubridade, co fin 
de replicalos logo. Realizáronse asemade as 
primeiras enquisas para coñecer as necesi-
dades actuais neste ámbito e celebráronse 
xuntanzas para identificar os lugares onde 
se executarán as obras de mellora dos pozos 
e os obradoiros de capacitación.

Ao tempo, comezouse a traballar no viveiro 
central, co fin de que as especies se poidan 
transplantar a comezos de maio, cando em-
peza o inverno. Ademais, planificouse unha 
xira de intercambio do equipo técnico para 
coñecer a experiencia das bioxardineiras, co 
fin de poñela despois en práctica.

En Nicaragua con Taller de Solidaridad
Tamén en Nicaragua, o proxecto de Taller 
de Solidaridad co Inprhu-Somoto impulsa 
o aproveitamento dos atractivos turísticos 
naturais e culturais, fortalecendo o Centro 
de Educación Alternativa Rural (CEAR) Tel-
polchcalli para posicionar Totogalpa como 
destino. Por tanto, búscase mellorar os in-
gresos e capacidade financeira do CEAR po-
tenciando a produción e a venda de servizos 
agroturísticos.

Xa se acondicionou e equipou a oficina de 
atención a visitantes. Ademais, impartíronse 
capacitacións en artesanía de identidade 
chorotega, en novos modelos cerámicos e 
elaboráronse pezas de palma, coas que xa 
participaron en diferentes feiras. Tamén se 
mercou materia prima e mais utensilios para 
a unidade de agrotransformación, ao tempo 
que se coidou do gando e dos cultivos. De 
feito, sementouse unha leira de 3.500 m2 de 
frijol, como un xeito de garantir a autosufi-
ciencia do CEAR. No mes de marzo tamén se 
plantaron 20.000 tomateiras e 5.000 plantas 
de chile.

En Perú con Intered
En Perú, InteRed está a impulsar a partici-
pación das mulleres quechuas e aimaras na 
rexión de Puno para mellorar a efectividade 
do itinerario de atención ás vítimas de vio-

lencia familiar e sexual, da man da ONGD 
feminista Movimiento Manuela Ramos. A 
iniciativa baséase en dous piares. Por unha 
parte, formar a 60 lideresas de 18 organi-
zacións no coñecemento dos seus dereitos 
e da cultura patriarcal para que vixíen e in-
cidan no correcto funcionamento da ruta de 
atención. Doutra banda, sensibilizar aos 
operadores policiais, xudiciais e fiscais 
involucrados nese itinerario para que se res-
pecten os dereitos das vítimas e se aplique a 
xustiza pertinente. 

As impulsoras da iniciativa xa acadaron o 
compromiso dalgunhas autoridades lo-
cais para traballar con perspectiva de xéne-
ro e promover os dereitos das donas. Tamén 
instaron aos novos conselleiros rexionais a 
aprobar o Plan de Igualdade e o programa 
contra a violencia familiar e sexual. Os es-
tudos revelan que o 46% das mulleres de 
Puno teñen sufrido agresións físicas por 

En Nicaragua elaboran artesanías para vender logo nas feiras

O Movimiento Manuela Ramos reuniuse con  
autoridades locais peruanas

*

http://www.tallerdesolidaridad.org/
http://www.tallerdesolidaridad.org/
http://www.intered.org/
http://www.manuela.org.pe/

parte da súa parella e ata un 80% experimen-
tou situacións de control e violencia verbal, 
prácticas que a miúdo se naturalizan como 
parte da vida cotiá. 

O sistema xudicial desestima en moitas oca-
sións a apertura de procesos ou absolve 
aos agresores por “ebriedade” ou por unha 
suposta “actitude insinuante” das vítimas, e 
mesmo a policía se nega a admitir as denun-
cias formuladas en linguas indíxenas. As mu-
lleres andinas padecen ao longo do proceso 
estas e outras formas de discriminación 
que as “revitimiza”.

En Guatemala con ASF
O proxecto con Arquitecturas sen Fronteiras 
para fortalecer a cooperativa B’eljuj q’anil  
de materiais de construción segue avanzan-
do con éxito. Xa concluíu o diagnóstico sobre 
o seu funcionamento, que revelou erros na 

contabilidade, polo que se impartiu logo un 
obradoiro para mellorar esta cuestión. As e 
os cooperativistas están a calcular tamén un 
prezo rendible e competititivo para os blo-
ques que fabrican para as obras. Agárdase 
asemade ampliar a oferta de produtos nas 
próximas semanas, coa adquisición de novos 
moldes e dun carriño transportador que me-
llorará a produtividade.

O grupo de mulleres, pola súa banda, está a 
participar nas xornadas sobre empodera-
mento, e xa se está a traballar tamén na pá-
xina web. Realizouse asemade unha primeira 
visita a outra cooperativa para intercambiar 
experiencias. O proxecto ten como obxecti-
vo fortalecer os procesos autónomos de des-
envolvemento de 16 comunidades rurais do 
municipio de Champerico a través do impul-
so dunha iniciativa produtiva local, colabora-
tiva, sostible e autosuficiente.

Na India con Implicadas
Implicadas no Desenvolvemento segue a im-
pulsar na India a participación social e po-
lítica das mulleres canda a ONG People’s 
Development Initiatives (PDI). Realizáronse 
xornadas de sensibilización para os Grupos 
de Axuda Mutua nas aldeas, onde as partici-
pantes compartiron as diferentes formas de 
discriminación de xénero polas que se ven 
afectadas. Capacitouse asemade ao grupo 

de teatro de rúa, que debateu un novo guión 
e ensaiou as obras que xa desenvolveran no 
anterior proxecto ‘A súa voz’, financiado ta-
mén polo Fondo Galego de Cooperación. O 
grupo ensaiou asemade cancións relativas 
á igualdade de xénero e realizou un total de 
catro representacións.

Un curso de costura de blusas e churidar 
(roupa de muller) é outra das actividades que 
se levou a cabo, así como cinco xornadas de 
sensibilización en igualdade de xénero en 
diferentes aldeas, algunhas dirixidas especi-
ficamente aos homes. A intervención lévase 
a cabo en dez aldeas do rural do distrito de 
Tiruchipalli, co fin de aumentar a autoestima 
e contribuír ao empoderamento económico 
e social dunhas 1.500 mulleres, amais de re-
ducir as barreiras de participación e formalas 
no marco político. 

Na cooperativa de Guatemala melloran a produtividade  
e amplían a oferta No marco do proxecto na India representáronse  

catro obras de teatro

http://galicia.asfes.org/
http://implicadas.net/gl/

A OLLADA  

EXTERNA

Gonzo: “Pola 
noite, ou fas rir 
á audiencia ou 
non é doado que 
queira seguir 
escoitando 
como lle están a 
roubar” @a_lo_gonzo

Xa de pequeno lle gustaba tan-
to falar que un veciño da aldea 
lle chamaba José María García 
“pequeno”. E é que o gusto por 
“contar cousas” foi o que levou 
a Fernando González, coñecido 
por todas e todos como Gonzo, 
a estudar Xornalismo. No entan-
to, aínda que comezou na ra-
dio como redactor de deportes 
e informativos, foi en pantalla 
cando empezou a ofrecer unha 
visión crítica da actualidade, pri-

meiro no mítico Caiga quien cai-
ga e agora de reporteiro en El In-
termedio. Incondicional do Celta, 
como bo vigués, acaba de lanzar 
o seu primeiro libro ¡Todo por mi 
país!.

Corren malos tempos para as 
e os xornalistas que non se li-
mitan a reproducir o discurso 
do poder?

Non son bos tempos pero non 
creo que sexan peores ca ou-
tros. Á nosa prol temos agora a 
tecnoloxía que nos permite no-
vos xeitos de informar sen ter 
que depender de ningún poder. 
Nos malos tempos é cando me-
nos esforzo lle debemos dedicar 
a queixarnos e máis a buscar al-
ternativas.

É o humor un xeito de facer 
máis levadeira a crúa realida-
de ou unha fórmula para con-
vidar á reflexión crítica? 

Coido que ámbalas dúas. Na 
televisión, por exemplo, a pers-
pectiva do humor é inmellora-
ble para conseguir que a xente 
acepte ser informada nos mo-
mentos do día que se dedican 
ao esparcemento. Pola mañá 

“Nos malos tempos é cando
 menos esforzo lle debemos
dedicar a queixarnos e 
máis a buscar alternativas”

“Calquera que teña 
capacidade de influír na 
xente ten a responsabilidade
de promover a 
solidariedade, aínda que 
non a obriga”

O xornalista Fernando González, Gonzo, no plató de El Intermedio

non fai falla o humor para reter 
a audiencia, mais pola noite, ou 
lle fas rir ou non é doado que 
queira seguir a escoitar como lle 
están a roubar, enganar...

Fuches padriño dalgunha pro-
moción da Facultade de Xor-
nalismo de Santiago de Com-
postela, que recomendación 
lle fas a quen elixe esta profe-
sión?

Que faga unha profunda re-
flexión sobre a vocación. Se de 
verdade a ten e quere este xeito 
de vida non haberá nada que lle 
impida exercer a profesión.

Coa sección “Cadena de fa-
vores” de CQC conseguiches 
equipar unha escola en Perú 
ou un hospital no Sáhara. 
Como lembras esa experien-
cia? Cres que os medios teñen 
a responsabilidade de promo-
ver a solidariedade?

O recordo que teño é moi bo. 
Foron boas experiencias tanto 
pola oportunidade de coñecer 
lugares e xentes con moita his-

toria como pola satisfacción de 
facer algo de proveito. Non só 
os medios teñen esa responsa-
bilidade, calquera que teña ca-
pacidade de influír na xente ten 
en consecuencia esa responsa-
bilidade, aínda que non a obriga.

A denuncia cidadá de “¡Protes-
te ya!” lévala, en parte, agora 
a El Intermedio. Botas en falta 
máis contidos deste tipo nas 
grandes canles ou son os me-
dios alternativos e as redes 
sociais a mellor forma de ca-
nalizalos?

Non penso que haxa mellores 
ou peores medios para dar ca-
bida a eses contidos. Se non hai 
conciencia social, pouco impor-
ta a canle. Os grandes medios o 
que fan é valorar se os elemen-
tos de certos casos se axustan 
a súa necesidade de chegar a 
moita xente. En certo modo po-
demos dicir que, se non vai ser 

“Depende do lector, oínte 
ou espectador que os 
contidos de denuncia 
cidadá teñan máis cabida 
nos medios”

“A TV pública áchase en 
mans de xentes que buscan
practicarlle a eutanasia 
unha vez que a levaron 
ao coma”

“Galicia é a terra, o clima e 
as xentes que moldearon 
boa parte da miña 
personalidade”

Gonzo implicouse en causas como a loita contra a megamineiría ou a campaña ‘Cultura contra a mentira’

A sección ‘Cadena de favores’ do Caiga quien caiga logrou equipar unha escola en Perú

rendible contar unha historia, 
no se vai facer. E as redes so-
ciais teñen o problema da sa-
turación. Ao final depende do 
lector, oínte ou espectador que 
eses contidos teñan máis cabida 
nos medios.

No teu paso pola TVG sufri-
ches a cancelación dun pro-
grama e en Antena 3 abando-
naches El método Gonzo pola 
orientación que lle quería dar 
a canle. Como ves a saúde do 
actual panorama televisivo, 
público e privado?

Se falamos de saúde, a televi-
sión pública atópase agora en 
mans de xente que busca poder-
lle practicar a eutanasia unha 
vez que a levaron a un estado 
de coma. Os xestores das teles 

públicas funcionan como carra-
chos: esprémenas para o seu in-
terese e, cando xa non dan máis 

de si, expoñen que non paga a 
pena mantelas e optan por pe-
char ou privatizar. No tocante ás 
privadas, coido que andan me-
llor de cartos que de prestixio, 
así que tendo en conta a súa fi-
nalidade pódese dicir que están 
ben de saúde. 

“Lonxe da casa” , pódese ler 
na ubicación da túa conta en 
Twitter. Que é para ti Galicia?

A casa. O lugar onde están a 
familia e os amigos. O sitio no 
que non me sinto estranxeiro. 
A terra, o clima e as xentes que 
moldearon boa parte da miña 
personalidade. O recuncho no 
que gozo de cada intre. Galicia 
é Vigo. É O Grove. É Riotorto. É 
Santiago. É falar galego. É roma-
ría. É esmorga. É mar. É magos-
to. É o Celta. É a onde quero vol-
tar vivir algún día e a onde volvo 
cada vez que podo.

Decláraste incondicional se-
guidor do Celta, non cres iso 
de que “o fútbol é o novo opio 
do pobo”?

Novo non é. Opios do pobo hai 
moitos. Co fútbol acontece que 
hai ‘camellos’ moi poderosos e 
moito ‘yonki’. Máis ca opio é ne-
gocio, e o diñeiro é o verdadei-
ro opio. Eu son moi futboleiro 
pero só lle dedico o tempo que 
duran os encontros do Celta e 
como moito podo ver dez parti-
dos máis ao ano (quince se hai 
Mundial ou Eurocopa). Non con-
sumo fútbol, intento desfrutalo 
con amigos, comida e viño. 

Publicas o teu primeiro libro, 
¡Todo por mi país!. Que podere-
mos atopar nas súas páxinas? 

O que intentei facer foi amosar 
o verdadeiro motivo que para 
moitos ten o exercicio da políti-
ca a través de varios exemplos. 
Intento, con nomes e apelidos, 
amosar como se prostitúe o 
exercicio da responsabilidade 
pública, como se utiliza para 
satisfacer intereses persoais no 
nome do benestar xeral.

“En ¡Todo por mi país! 
intento amosar como se 
prostitúe o exercicio da 
responsabilidade pública”

Vén de saír do prelo ¡Todo por mi país!,  
o primeiro libro do reporteiro

Socios do Fondo Galego  Concellos: A Coruña, A Estrada, A Guarda, A Laracha, A Pobra de 
Trives, A Pobra do Caramiñal, A Teixeira, Abegondo, Allariz, Ames, Arteixo, As Pontes, Bergondo, 
Betanzos, Boiro, Brión, Burela, Cabanas, Caldas de Reis, Cambre, Carballo, Cartelle, Castrelo 
de Miño, Castroverde, Cedeira, Corcubión, Covelo, Culleredo, Cuntis, Dumbría, Fene, Ferrol, 
Fornelos de Montes, Gondomar, Laxe, Lousame, Lugo, Malpica de Bergantiños, Manzaneda, 
Moaña, Mondoñedo, Monforte, Moraña, Mugardos, Narón, Neda, Nigrán, Noia, O Barco, O Irixo, 
O Porriño, O Valadouro, Oímbra, Oleiros, Ourense, Outes, Poio, Ponteareas, Pontecesures, 
Pontedeume, Pontevedra, Porto do Son, Ramirás, Redondela, Rianxo, Ribeira, Riotorto, Rodeiro, 
Sada, San Cibrao das Viñas, Sandiás, Santiago de Compostela, San Sadurniño, Sarria, Soutomaior, 
Teo, Tomiño, Triacastela, Valga, Verea, Verín, Vigo, Vilar de Santos, Vilardevós, Viveiro, Xove  
Deputacións: A Coruña, Lugo.

